
TIJORAT BANKLARI 
KREDITLARI HAJIMINING 

BARQAROR O‘SISHINI 
TA’MINLASH

J. Y. Isakov
i.f.d., prof.TDIU

Annotatsiya: Tijorat banklari kreditlari hajmining barqaror o‘sishini ta’minlash milliy iqtisodiyot real sektori korxonalarining 
investitsion xarajatlarini moliyalashtirish amaliyotini takomilashtirishning zaruriy shartlaridan biri hisoblanadi. Shu sababli, 
mamlakat bank tizimini isloh qilishning 2020–2025-yillarga mo‘ljallangan strategiyasida banklar kreditlarining barqaror va 
mo‘tadil o‘sishini ta’minlash bank tizimini isloh qilishning ustuvor yo‘nalishlaridan biri sifatida e’tirof etilgan.

Maqolada mamlakat banklari kreditlarining barqaror o‘sishini ta’minlash bilan bog‘liq bo‘lgan muammolar aniqlangan va 
ularni hal qilishga qaratilgan ilmiy takliflar ishlab chiqilgan.

Kalit so‘zlar: tijorat banki, kredit, kredit portfeli, tasniflangan kreditlar, muammoli kredit, daromad, foizli daromad, foiz 
stavkasi, inflyatsiya, depozit.

Abstract: Ensuring the stable growth of commercial banks' loans is one of the necessary conditions for improving the 
practice of financing investment costs of enterprises of the real sector of the national economy. Therefore, in the 2020-
2025 strategy for reforming the country's banking system, ensuring stable and moderate growth of bank loans is recog-
nized as one of the priority areas of banking system reform.

In the article, the problems related to ensuring the stable growth of loans of the country's banks are identified and scientific 
proposals aimed at solving them are developed.

Key words: commercial banking, loan, loan portfolio, classified loans, problem loan, income, interest income, interest rate, 
inflation, deposit.

Аннотация: Обеспечение стабильного роста кредитов коммерческих банков является одним из необходимых 
условий совершенствования практики финансирования инвестиционных затрат предприятий реального сектора 
национальной экономики. Поэтому в стратегии реформирования банковской системы страны на 2020-2025 годы 
обеспечение стабильного и умеренного роста банковских кредитов признано одним из приоритетных направ-
лений реформирования банковской системы.

В статье обозначены проблемы, связанные с обеспечением стабильного роста кредитов банков страны, и разра-
ботаны научные предложения, направленные на их решение.

Ключевые слова: коммерческий банкинг, кредит, кредитный портфель, классифицированные кредиты, про-
блемный кредит, доход, процентный доход, процентная ставка, инфляция, депозит.

K I R I S H
O‘zbekiston Respublikasida ham tijorat banklarining kreditlash amaliyotini takomillashtirish mamlakat iqti-

sodiyotini rivojlantirishning dolzarb masalalaridan biri hisoblanadi. Xususan, 2020–2025-yillarga mo‘ljallangan 
O‘zbekiston Respublikasi bank tizimini isloh qilish strategiyasida faqatgina bozor talablari asosida kreditlash, 
banklarning davlat resurslariga bo‘lgan qaramligini kamaytirish, kredit portfeli sifati va tavakkalchiliklarni bosh-
qarish sifatini yaxshilash, kreditlash hajmlari o‘sishining mo‘tadil darajasiga amal qilish mamlakat bank tizimini 
isloh qilish strategiyasining ustuvor yo‘nalishlari sifatida e’tirof etilgan [1]. Bu esa, o‘z navbatida, tijorat banklari 
kreditlarining barqaror o‘sishini ta’minlash zaruriyatini yuzaga keltiradi.

M A V Z U G A  O I D  A D A B I Y O T L A R  T A H L I L I
J. Sinkining fikricha, banklarning asosiy faoliyati kreditlarni depozitlar orqali moliyalashtirishdan iborat. 

Biroq agar ilgari banklar faqat moliyaviy resurslarni taqsimlash jarayonida vositachilar sifatida qaralgan bo‘lsa, 
iqtisodiy rivojlanishning hozirgi bosqichida ularni axborot ishlab chiqarish va operatsiyalarni ta’minlash bilan 
shug‘ullanadigan korxonalar, deb hisoblash mumkin [2].

Uerta de Sotoning xulosasiga ko‘ra, tijorat banklari investitsion kreditlarining foiz stavkalarini pasayishi 
bunga qadar foyda keltirmayotgan investitsiya loyihalarini foyda keltiradigan investitsiya loyihalariga aylantiradi 
va banklar tomonidan ixtiyoriy jamg‘armalar bilan ta’minlanmagan kreditlar hisobidan investitsiya loyihalarini 
moliyalashtirilishi natijasida investitsiya loyihalarining barbod bo‘lishi va berilgan kreditlarning qaytmasligi holat-
lari yuzaga keladi [3].

V. Kayukov va A. Kayukovlarning fikriga ko‘ra, banklar tomonidan korxonalarni banklarning kreditlari bilan 
ta’minlash mexanizmini takomillashtirish uchun tijorat banklarining resurs bazasini mustahkamlash, banklar-
ning aktiv va passivlarining hajmi va muddatiga ko‘ra mutanosibligini ta’minlash lozim [4].

O. Lavrushinning xulosasiga ko‘ra, kredit liniyasi doirasida yiriklashtirilgan obyekt bo‘yicha qisqa muddatli 
kreditlashning yirik korxonalar uchun quyidagi afzalliklari mavjud:

● faqat yuridik shaxslarga beriladi;

● bankning mijozlari bo‘lib faqat yirik korxonalar hisoblanadi;

● kredit oluvchilar bo‘lib doimiy ravishda qisqa muddatli resurslarga ehtiyoji bo‘lgan korxonalar hisob-
lanadi;

● ushbu kreditni oluvchilarning asosiy hisobraqami kredit berayotgan bankda bo‘ladi;

● kredit faqat moliyaviy jihatdan ishonchli bo‘lgan mijozlarga beriladi [5].

J. Gudlning xulosasiga ko‘ra, koronavirus pandemiyasining banklarning kreditlash amaliyotiga nis-
batan salbiy ta’siri kreditlarning qaytmasligi natijasida banklarda likvidlilik muammosida namoyon bo‘lmoqda. 
Ushbu muammoni hal qilish maqsadida birinchidan, Angliya Hukumati tomonidan kafolatlangan kreditlar sifati 
330 mlrd. funt sterlingga kafolat berish belgilandi; ikkinchidan, Angliya Markaziy banki 2020-yil 19-martda 
o‘zining 325 yillik tarixi mobaynidagi eng past diskont stavkasini (0,1%) o‘rnatdi [6].

Bir guruh xitoylik iqtisodchi olimlarning fikriga ko‘ra, Markaziy bankning majburiy zaxira talablarini pasay-
tirish orqali kreditlarning foiz stavkalarini pasaytirish koroanvirus pandemiyachsi oqibatlarining tijorat banklari-
ning kreditlash amaliyotiga nisbatan salbiy ta’sirini yumshatishda muhim o‘rin tutadi. Xitoy Xalq banki 2020-yil 
13-martda 550 mlrd. yuan (70,3 mlrd. AQSh dollari) miqdoridagi mablag‘larni bo‘shatish maqsadida zaxira 
talablarini kamaytirishini e’lon qildi. Shu munosabat bilan kredit to‘loviga layoqatli korporatsiyalarga beriladigan 
bir yillik kreditlarning stavkasi 0,1 foizga, besh yillik kreditlarning stavkasi 0,05 foizga pasaytirildi [7].

O. Sattarovning xulosasiga ko‘ra, kreditlardan ko‘rilgan zararlarni qoplashga mo‘ljallangan zaxira ajratma-
lari darajasini yuqori bo‘lishi tijorat banklari barqarorligini ta’minlash nuqtayi nazaridan salbiy holat hisoblanadi [8].

L. Muradovaning xulosasiga ko‘ra, tijorat banklari kredit portfelining 25 foizini tashkil etadigan muayyan 
tarmoq korxonalarini kreditlashda cheklovlarni ko‘zda tutuvchi kreditlashning tarmoq limitlarini belgilash orqali 
tijorat banklari kredit portfelini diversifikatsiya qilish darajasini oshirish zarur [9].

N. Jumayevning xulosasiga ko‘ra, xalqaro kreditlar bo‘yicha qarzdorlik muammosining chuqurlashishi 
xalqaro investitsion kreditlardan foydalanish samaradorligining past ekanligi bilan belgilanadi [10].

T A H L I L  V A  N A T I J A L A R
Taraqqiy etgan mamlakatlarning bank amaliyotida banklar tomonidan korxonalarni kreditlashda kreditlash 

shakllaridan kompleks foydalanish yo‘lga qo‘yilgan bo‘lib, ularning investitsion xarajatlarini kreditlashda lizing 
kreditlari va sinditsiyali kreditlardan keng foydalanilmoqda.

Buning ustiga, kreditlardan ko‘riladigan zararlarni qolplashga mo‘ljallangan zaxira ajratmalarining me’yoriy 
darajasini ta’minlanganligi ularning kreditlash salohiyatiga ijobiy ta’sir ko‘rsatmoqda.

Shuningdek, taraqqiy etgan mamlakatlarda kredit portfelining diversifikatsiya darajasiga katta e’tibor qara-
tilishi kredit riski darajasini oshib ketishining oldini olishda muhim o‘rin tutadi. Masalan, AQSh banklari kredit 
portfelining diversifikatsiya prinsipinga qat’iy amal qiladi. Shuning usun ushbu mamlakat tijorat banklarining 
kredit portfelida bitta tarmoq korxonalariga berilgan kreditlarning salmog‘i 25 foizdan oshmaydi.

Tijorat banklari kreditlarining barqaror o‘sishini ta’minlashning birlamchi zaruriy shartlaridan biri bo‘lib, 
kreditlarning foiz stavkalarini past va barqaror bo‘lishi hisoblanadi.

Quyidagi jadval ma’lumotlari orqali Rossiya tijorat banklarining depozitlari va kreditlarining foiz stavkalari 
barqarorligiga baho beramiz (1-jadval).

1-jadval: Rossiya Federatsiyasi tijorat banklarining milliy valyuta-rubldagi depozitlari va kreditlarining o‘rtacha 
yillik foiz stavkalari, foizda [11]

Ko‘rsatkichlar 2017-y. 2018-y. 2019-y. 2020-y. 2021-y.
Depozitlarning foiz stavkasi 8,2 5,9 5,6 4,1 4,4
Kreditlarning foiz stavkasi 12,1 10,5 9,5 8,3 8,8

1-jadvalda keltirilgan ma’lumotlardan ko‘rish mumkinki, 2017–2020-yillarda Rossiya Federatsiyasining 
tijorat banklari tomonidan milliy valyutada qabul qilingan depozitlarning o‘rtacha foiz stavkasini pasayish ten-
densiyasi kuzatilgan. Ushbu pasayish tendensiyasi mazkur davrda tijorat banklari tomonidan milliy valyutada 
berilgan kreditlarning o‘rtacha foiz stavkasini pasayish tendensiyasiga ega bo‘lganligi bilan izohlanadi. Buning 
ustiga, Rossiya tijorat banklari depozitlari va kreditlarining o‘rtacha foiz stavkalari 2021-yilda 2017-yilga nis-
batan sezilarli darajada pasaygan. Ushbu holatlar tijorat banklarining investitsion jozibadorligini ta’minlash 
nuqtayi nazaridan ijobiy holat hisoblanadi.

2-jadval: O‘zbekiston Respublikasi tijorat banklari tomonidan milliy valyutadagi ddepozitlar va kreditlarning 
o‘rtacha yillik foiz stavkalari, foizda [12]

Ko‘rsatkichlar 2017-y. 2018-y. 2019-y. 2020-y. 2021-y.
Milliy valyutada jalb qilingan muddati 1 yilgacha bo‘lgan 
depozitlarning o‘rtacha yillik foiz stavkasi 14,2 14,9 16,1 16,3 15,5

Milliy valyutadagi kreditlarning o‘rtacha yillik foiz stavkasi 16,2 21,1 23,7 22,3 20,8

2-jadvalda keltirilgan ma’lumotlardan, respublikamiz tijorat banklari tomonidan milliy valyutada jalb qilingan 
depozitlar va milliy valyutada berilgapn kreditlarning foiz stavkalari 2017–2021-yillarda nisbatan yuqori bo‘lgan.

3-jadval: Bank of Americada (AQSh) kreditlardan ko‘riladigan zararlarni qoplashga mo‘ljallangan zaxira 
ajratmalarining miqdori va darajasi [13]

Ko‘rsatkichlar 2017-y. 2018-y. 2019-y. 2020-y. 2021-y.

Kreditlar bo‘yicha zaxira miqdori, mln. AQSh dollari 3396 3282 3590 11329 4594

Kreditlar bo‘yicha zaxira ajratmalarining brutto aktivlarga 
nisbatan darajasi, % 0,1 0,1 0,1 0,4 0,1

3-jadvalda keltirilgan ma’lumotlardan ko‘rish mumkinki, Bank of Americada kreditlardan ko‘riladigan 
zararlarni qoplashga mo‘ljallangan zaxira ajratmalari 2018–2020-yillarda o‘sish tendensiyasiga ega bo‘lgan. Bu 
esa, bankning kredit xizmatlarini takomillashtirish nuqtayi nazaridan salbiy holat hisoblanadi. Ammo, 2021-yilda 
ushbu ko‘rsatkichning darajasi 2020-yilga nisbatan sezilarli darajada kamaygan.

3-jadvalda keltirilgan ma’lumotlardan ko‘rinadiki, Bank of Americada kreditlardan ko‘riladigan zararlarni 
qoplashga mo‘ljallangan zaxira ajratmalarining brutto aktivlarga nisbatan darajasi 2017–2021-yillarda barqaror 
bo‘lgan (faqat 2020-yil bundan mustasno). Bu esa, bankning kredit xizmatlarini takomillashtirish nuqtayi 
nazaridan ijobiy holat hisoblanadi.

1-rasm: AT “Asakabank” va AT “Turonbank”da kreditlarning daromadliligi [14]

1-rasm ma’lumotlaridan ko‘rish mumkinki, Asakabankda kreditlarning daromadliligi 2021-yilda 2017-yilga 
nisbatan sezilarli darajada oshgan. Biroq, 2020-yilda 2019-yilga nisbatan ushbu ko‘rsatkichning pasayishi 
kuzatilgan.

1-rasm ma’lumotlaridan ko‘rish mumkinki, Turonbankda kreditlarning daromadliligi 2021-yilda 2017-yilga 
nisbatan sezilarli darajada oshgan. Ammo, 2020-yilda ushbu ko‘rsatkich 2017-yilga nisbatan sezilarli darajada 
pasaygan.

X U L O S A  V A  T A K L I F L A R
Tadqiqot jarayonida quyidagi xulosalarni shakllantirdik:

● depozitlari va kreditlarining foiz stavkalari barqarorligiga baho 

● 2017–2020-yillarda Rossiya Federatsiyasining tijorat banklari tomonidan milliy valyutada qabul qilingan 
depozitlarning o‘rtacha foiz stavkasini pasayish tendensiyasini kuzatilganligi mazkur davrda tijorat 
banklari tomonidan milliy valyutada berilgan kreditlarning o‘rtacha foiz stavkasini pasayish tendensi-
yasiga ega bo‘lganligi bilan izohlanadi;

● respublikamiz tijorat banklari tomonidan milliy valyutada jalb qilingan depozitlar va milliy valyutada 
berilgan kreditlarning foiz stavkalari 2017–2021-yillarda nisbatan yuqori bo‘lgan.

3-jadvalda keltirilgan ma’lumotlardan ko‘rish mumkinki, Bank of Americada kreditlardan ko‘riladigan 
zararlarni qoplashga mo‘ljallangan zaxira ajratmalari 2018–2020-yillarda o‘sish tendensiyasiga ega bo‘lgan. Bu 
esa, bankning kredit xizmatlarini takomillashtirish nuqtayi nazaridan salbiy holat hisoblanadi. Ammo, 2021-yilda 
ushbu ko‘rsatkichning darajasi 2020-yilga nisbatan sezilarli darajada kamaygan.

■ Bank of Americada kreditlardan ko‘riladigan zararlarni qoplashga mo‘ljallangan zaxira ajratmalarining 
brutto aktivlarga nisbatan darajasini 2017–2021-yillarda barqaror bo‘lganligi bankning kreditlash amali-
yotini takomillashtirish nuqtayi nazaridan ijobiy holat hisoblanadi;

■ Asakabankda kreditlarning daromadliligi 2021-yilda 2017-yilga nisbatan sezilarli darajada oshgani 
holda, Turonbankda kreditlarning daromadliligi 2021-yilda 2017-yilga nisbatan sezilarli darajada 
oshgan.

Fikrimizcha, respublikamiz tijorat banklari kreditlarining barqaror o‘sishini ta’minlash uchun quyidagi tad-
birlarni amalga oshirish lozim:

1. Tijorat banklari kredit portfelining sifatini oshirish uchun, birinchidan, kreditlash amaliyotiga zamonaviy 
bank texnologiyalarini joriy qilish yo‘li bilan kreditlarning bahosini arzonlashtirish kerak; ikkinchidan, 
kreditlardan olingan foizli daromadlar bilan muddatli depozitlar bo‘yicha foizli xarajatlar o‘rtasidagi 
mutanosiblikni ta’minlash zarur; uchinchidan, korxonalarga berilgan kreditlardan ko‘riladigan zararlarni 
qoplashga mo‘ljallangan zaxira ajratmalari miqdorining oshib ketishini oldini olish maqsadida tasnif-
langan kreditlar tarkibining yomonlashishiga yo‘l qo‘ymaslik kerak.

2. Tijorat banklari kreditlarining resurs ta’minotini yaxshilash maqsadida, birinchidan, muddatli depozitlarni 
majburiy zaxira talabnomasidan ozod qilish kerak; ikkinchidapn, tijorat banklarining qimmatli qog‘ozlar 
bilan bog‘liq bo‘lgan emission operatsiyalarini pul-kredit siyosati va davlatning soliq siyosati instru-
mentlari vositasida qo‘llab-quvvatlash lozim uchinchidan, tijorat banklarining depozitlarning barqaror 
bo‘lmagan qoldig‘idan resurs sifatida foydalanishglarini ta’qiqlash kerak.

